
МАЪНАВИЯТГА ТАҲДИД – ЎЗЛИГИМИЗ ВА КЕЛАЖАГИМИЗГА ТАҲДИД
Бугунги кунда глобаллашув дунё миқёсида муҳим омил сифатида намоён бўлмоқда. "Глобаллашув" атамаси дастлаб америкалик олим Г.Ливитнинг 1983 йил "Гарвард бизнес ревью" журналида чоп этилган мақоласида тилга олинган. Шундан буён "Глобаллашув" тушунчаси, унинг маъно-мазмуни ва инсоният тараққиётидаги ўрни масаласига қизиқиш ортиб бормоқда. Чунки глобаллашув жараёни ер юзидаги мамлакат ва ҳалқларни бир-бири билан узвий боғлаб кўймокда. Бу жараён шунчалик кучайиб бормоқдаки, хозирданоқ дунёнинг бирон-бир худуди унинг таъсиридан ҳоли қолаётгани йўқ. Глобаллашув натижасида ўтган минг йилликнинг охирларидан бошлаб ижтимоий, иктисодий, маданий ҳаётнинг барча жабҳаларида сифат ўзгаришлари юз бермоқда. Файласуфлар учун глобаллашувнинг моҳияти инсоний қадриятлар универсаллашувида, социологлар фикрича, глобаллашув деганда турли минтақада яшовчи ҳалқлар турмуш тарзининг бир хиллашуви назарда тутилади.
Қандай таъриф берилишидан қатъий назар глобаллашув жараёнлари дунё қиёфасини тубдан ўзгартирмокда: геосиёсий таъсир доиралар қайта тақсимланмоқда, ғарб маданияти намуна сифатида талқин қилиниб, зимдан ғарблаштириш сиёсати олиб борилмоқда, кишилар онгини эгаллаш учун харакат қилинмоқда.
Таъкидлаш жоизки, айни вақтда глобаллашув жараёни ахборот майдонида хам яққол намоён бўлмокда. Бунинг ўзига хос ижобий томонлари ҳам бор, албатта. Бу холат ҳалқаро бирликни мустахкамлашда, қолаверса, Ўзбекистоннинг жахон ҳамжамиятига янада жадалроқ интеграциялашувида муҳим аҳамият касб этади. Масалан, глобаллашув туфайли ҳалқлар ва мамлакатлараро коммуникация ўта такомиллашади. Шунингдек, мустақил оммавий ахборот воситаларининг танқидий нигоҳидан дунёнинг ҳеч қайси бир қисми ўзини четга ололмаслигини таъминлаш орқали глобаллашув озодлик ва инсон ҳуқуқлари тамойилларини кенг тарғиб этади. Афсуски, айни пайтда ҳаёт ҳақиқати шуни кўрсатадики, ҳар кандай тараққиёт маҳсулидан икки хил максад - эзгулик ва ёвузлик максадида фойдаланиш мумкин.


Ахборотлаштириш жараёнининг ижобий жиҳати билан бир қаторда ахборот соҳасидаги ютуклардан ғаразли максадларда фойдаланиш ҳавфи ҳам кузатилмоқда. Бунга яққол мисол сифатида ижтимоий тармоқлардаги айрим номаълум шахсларнинг ёшларимиз онгига салбий таъсир кўрсатаётгани ачинарли албатта. Хийла ривожланган мамлакатлар ахборот таркатишда устуворликка эришиб, бундай устуворликдан сиёсий, ғоявий, маданий, маънавий тажовуз мақсадида фойдаланишга уринмоқда.

Ахборот соҳасидаги глобаллашув жараёни жахонда етакчилик қилиш учун курашда хам намоён бўлмокда. Бугунги ривожланган давлатларнинг геосиёсий таъсирини белгиловчи омиллардан бири уларда ахборот технологияларининг ривожланганлигидир.
Маълумки, харбий куч ишлатиш, оммавий қирғин куролларидан фойдаланиш инсонийлик нуқтаи назаридан ҳам, ҳалқаро қонун хужжатларида ҳам қораланади ва унга қарши курашилади. Аммо, ахборот оркали ғоявий таъсир этишга ҳамда бу орқали маълум бир ҳалқнинг онгини эгаллашга интилувчиларнинг кимлигини билиш, уларнинг мудхиш максадларини англаб олиш мураккаб масала. Бундай таҳдидга оммавий равишда каршилик қилишнинг имкони йўқлиги унинг муваффакиятини таъминлайди. Забт этиш ва хукмронлик қилишнинг бундай кўриниши "маданий гегемония" дейилади.

"Маданий гегемония"га эришишда кураш зимдан, аста-секинлик билан кечиши боис, ҳатто юз йиллаб вақтни талаб қилади. Кишилар фикри, онги, кайфиятида ўзгаришлар амалга оширилади. Бунда баъзан беозоргина бўлиб туюлган мусиқа, оддий мультфильм ёки қискагина реклама лавхаси ҳам маълум бир мақсадларни кўзлаб яратилади ва намойиш этилади. Унинг таъсири натижасида онгга етказилган зарарни эса тузатиш қийин кечади.

Мана шундай мураккаб вазиятда жамиятнинг мустақил фикри, собит эътиқоди, миллий кадриятлари, иродаси заиф бўлса, ёт мафкуралар таъсирига берилади, маънавий асосидан махрум бўлади.

Бугунги кунда ғояни, фикрни таъқиқ билан, маъмурий чоралар билан енгиб бўлмайди. Ғояга қарши ғоя, фикрга қарши фикр, жаҳолатга қарши фақат маърифат билан бахсга киришиш, курашиш мумкин.
Шўро даври мафкураси дунёқараш мазмун-моҳиятига кўра ҳалқимизнинг турмуш тарзи, табиатига тамоман бегона эди. Коммунистик мафкура ва унинг ахлоқ нормаларидан воз кечилганидан сўнг жамиятда пайдо бўлган ғоявий бўшлиқдан фойдаланиб, четдан биз учун мутлақо ёт бўлган, маънавий ва ахлоқий тубанлик иллатларини ўз ичига олган "оммавий маданият" ёпирилиб кириб келиши мумкинлигини унутмаслик лозим.

Ҳозирги вактда ахлоқсизликни маданият деб билиш ва аксинча, асл маънавий қадриятларни менсимасдан, эскилик сарқити деб қараш билан боғлиқ ҳолатлар бугунги тараққиётга, инсон ҳаёти, оила муқаддаслиги ва ёшлар тарбиясига катта ҳавф солиши мумкин. Кўпчилик ҳалқлар, жумладан, ўзбек ҳалқи ҳам бутун жахонда бамисоли бало-қазодек тарқалиб бораётган бундай ҳуружларга қарши курашиш нақадар муҳим эканлигини англаб олмоқда.

Шунинг учун ҳам ёш авлодни турли маънавий тажовужлардан ҳимоя қилишда нафақат ҳалқимизни улуғлайдиган ҳусусиятлар, айни пайтда унинг ривожланишига салбий таъсир кўрсатган, эски замонлардан қолиб келаётган номаъкул одатларни ҳам таълим-тарбия ишлари, хусусан, ижтимоий- гуманитар фанларни ўқитиш жараёнида мухокама қилиб бориш зарур. Бу ишда кенг жамоатчилик, айниқса, зиёлилар, адиблар, санъат ва маданият аҳлининг хизмати катта бўлади. 
Юкоридаги фикрлардан кўриниб турибдики, глобаллашув жараёнида миллий тил, миллий кадрият ва курашлар гуёки эгаси йўқ нарсадек четга чиқиб қолиши мумкин эмас. Агарда вақтида бунинг олди олинмаса, миллий ўзига хосликнинг барбод бўлиш ҳавфи кучайиб бораверади. Бу эса бутун инсоният учун катта фожиадир. Миллий туйғу миллат олдида катта масъулият билан яшаш, меҳнат қилиш, фидойи бўлишга ундайди. Биз миллий ўзлигимизга қарши таҳликани англашимиз, унинг олдини олиш учун амалий фаолиятни кучайтиришимиз зарур. Миллий тикланиш жараёни кетаётган хозирги даврда келажак авлодни иймонли, эътиқодли қилиб тарбиялаш энг асосий вазифамиздан эканлигини англаб олиш ҳам, бу масалани чуқур таҳлил этиш, келгусида амалий тавсияларни ишлаб чиқиш ва жорий қилиш жамиятшунос олимларимизнинг асосий вазифаларидир. Бундан ташқари оила-маҳалла-жамият учлигини ташкил этиб, ёшларимизда ёт мафкураларга қарши мафкуравий иммунитетни шакллантиришга астойдил бел боғлашимиз зарур. Зеро, энг буюк ва долзарб вазифамиз - ёшларни фаол бунёдкорларга айлантиришдан иборат.

